
Til læraren/foreldra

	Øv og les 1 er det første leseheftet i ein serie på fire. Formålet er å bygge opp lesedugleik ved hjelp av ein progresjon frå heilordslesing av tolydsord i hefte 1 til stavingslesing av lange, vanskelege ord og lesing av kort, enkel, samanhengjande tekst, der dei vanskelege orda inngår, i hefte 4.

	Øv og les 1 har setningar med to- og trelydsord. I tillegg er firelydsorda, ro-pe, is-ar og ål-ar brukte. Trelydsorda er tenkt innlærte som ordbilde. Det er viktig at elevane blir trente i å lese heilord. Lydering og øving i lydsyntese er ikkje tilrådeleg ved lesing i dette heftet. Orda som er brukte, kan også trenast meir på ved å bruke til dømes ordkort eller ordkino.

	Orda nei, kan, vil og har og diftongane ai, au, ei og øy er skrivne med store typar. Her kan ein stryke på lim og strø på glitter. Eleven kan då «spore» ordet, dvs. stryke over ordet med fingertuppane, samtidig som ordet blir uttalt.

	Nokre elevar treng å få positive erfaringar med å tolke skriftleg tekst. Den vaksne kan hjelpe ved å kommunisere skriftleg med eleven.

	Eleven kan få skriftlege spørsmål som:

	«Må du gå no?»

	«Må du gå på tå?»

	og seinare:

	«Kan du sjå ei ku?»

	«Vil du ha te?»

	«Har du ei tå?»

	Eleven les teksten, prøver å forstå bodskapen og svarer på spørsmålet. Å erfare nytten og gleda av å kunne lese trykt tekst, gir gode erfaringar og styrker sjølvtilliten. Det er med på å førebygge utviklinga av lesevanskar.

	Øv og les 1 er tenkt som eleven si bok. Eleven kan skrive meir tekst i boka sjølv og fargelegge teikningane.

	Orda i heftet kan og brukast i skriveoppgåver. Det er då viktig at eleven artikulerer språklydane i ordet høglydt samtidig som bokstavane blir skrivne.

	Bokstavering bør ikkje nyttast.

